
NEMIS TILI TALABALARINING 
KASBIY YO‘NALTIRILGAN 
O‘QISH KO‘NIKMALARINI 

DIFFERENSIAL TOPSHIRIQLAR 
ORQALI RIVOJLANTIRISH

Nafisaxon Nuriddinova Tolib qizi
O‘zbekiston Jahon tillari universiteti

“Nemis tili amaliy fanlar” kafedrasi stajyor o‘qituvchisi
ORCID: 0009-0004-0190-7381
Annotatsiya: Maqolada nemis tili talabalarining kasbiy yo‘naltirilgan o‘qish ko‘nikmalarini differensial topshiriqlar 
orqali rivojlantirish masalasi tahlil qilinadi. Tadqiqotda chet tilini o‘qitishda differensial yondashuvga bag‘ishlangan ilmiy 
qarashlar qiyosiy o‘rganiladi. Talabalarning tayyorgarlik darajasiga mos topshiriqlarni tanlashning metodik ahamiyati yori
tiladi. Kasbiy yo‘naltirilgan matnlarni o‘qitishda diagnostika va turli murakkablikdagi topshiriqlardan foydalanish imkoni-
yatlari ko‘rib chiqiladi. Mavjud empirik natijalar differensial yondashuvning o‘qish ko‘nikmalari va o‘zlashtirish ko‘rsat-
kichlariga ta’siri nuqtayi nazaridan tahlil qilinadi. Shuningdek, mazkur yondashuvning imkoniyatlari va amaliy qiyinchiliklari 
aniqlashtiriladi. Maqolaning o‘ziga xosligi mavjud tadqiqotlarni nemis tili talabalarining kasbiy yo‘naltirilgan o‘qish ko‘nik-
malarini rivojlantirish nuqtayi nazaridan tizimlashtirishdan iborat.

Kalit so‘zlar: differensial yondashuv, differensial topshiriqlar, nemis tili, kasbiy yo‘naltirilgan o‘qish, o‘qish ko‘nikmasi, 
tayyorgarlik darajasi, diagnostika, individual yondashuv.
Abstract: The article examines the development of professionally oriented reading skills of German language students 
through differentiated tasks. Scientific approaches to differentiated foreign language teaching are comparatively analysed. 
Particular attention is paid to selecting tasks according to students’ levels of preparation. The role of initial diagnostics 
and tasks of different levels of complexity in professionally oriented reading instruction is discussed. Available empirical 
findings on the influence of differentiated instruction on reading skills and academic achievement are analysed. The meth-
odological possibilities and practical difficulties of the approach are also identified. The distinctive focus of the article is 
the systematization of existing studies from the perspective of professionally oriented reading among German language 
students.

Key words: differentiated instruction, differentiated tasks, German language, professionally oriented reading, reading 
skills, proficiency level, diagnostics.
Аннотация: В статье рассматривается проблема развития навыков профессионально-ориентированного чтения 
у студентов, изучающих немецкий язык, посредством дифференцированных заданий. Проводится сравнительный 
анализ научных подходов к дифференцированному обучению иностранному языку. Рассматривается методиче-
ское значение заданий, соответствующих уровню подготовки студентов. Особое внимание уделяется диагностике 
исходного уровня и использованию заданий различной степени сложности при обучении профессионально-
ориентированному чтению. Анализируются имеющиеся эмпирические данные о влиянии дифференцированного 
подхода на навыки чтения и учебные результаты. Определяются возможности и практические трудности приме-
нения данного подхода. Особенность статьи состоит в систематизации существующих исследований с позиции 
развития профессионально-ориентированного чтения студентов, изучающих немецкий язык.

Ключевые слова: дифференцированный подход, дифференцированные задания, немецкий язык, профессио-
нально-ориентированное чтение, навыки чтения, уровень подготовки, диагностика.

KIRISH
Zamonaviy chet tili ta’limida talabaning o‘rganilayotgan tildagi matnni o‘qishi faqat uning mazmunini yuzaki 

anglash bilan chegaralanmaydi. Ayniqsa, oliy ta’lim sharoitida talaba mutaxassislikka oid axborotni tushunishi, 
matndan zarur ma’lumotlarni ajratib olishi va olingan axborotdan keyingi o‘quv faoliyatida foydalanishi muhim 
ahamiyat kasb etadi. Shu sababli kasbiy yo‘naltirilgan o‘qish chet tilini o‘qitishning muhim yo‘nalishlaridan biri 
sifatida namoyon bo‘ladi.

Biroq bir akademik guruhdagi talabalarning til tayyorgarligi, matnni tushunish darajasi va o‘zlashtirish 
imkoniyatlari bir xil emas. Mazkur holat barcha talabaga bir xil murakkablikdagi o‘quv materiallari va topshiriqlarni 

taqdim etish samaradorligi masalasini yuzaga chiqaradi. Differensial yondashuv aynan talabalarning individual 
imkoniyatlari va tayyorgarlik darajasini hisobga olib, o‘quv topshiriqlarini moslashtirish imkoniyatini beradi.

M. Yu. Akimova va L. V. Gudkova differensial yondashuv o‘quvchilarning individual sur’ati, idrok qilish 
xususiyatlari va psixologik farqlarini hisobga olish imkonini berishini ta’kidlaydilar [1].

Nikonova va Yakhyaeva esa mazkur yondashuvni nofilologik oliy ta’lim muassasasi talabalariga kasbiy 
yo‘naltirilgan o‘qishni o‘rgatish jarayonida eksperimental tarzda qo‘llaganlar [2].

Yu. V. Valtseva differensial topshiriqlardan chet tili darsining turli bosqichlarida foydalanish masalasini 
ko‘rib chiqadi [3]. Shu nuqtayi nazardan, kasbiy yo‘naltirilgan o‘qishni o‘rgatishda talabalarning dastlabki tayyor-
garlik darajasini aniqlash va topshiriqlarning murakkabligini unga moslashtirish muhim metodik masala sifatida 
namoyon bo‘ladi.

Tadqiqot obyekti – chet tilini o‘qitish jarayonida talabalarning kasbiy yo‘naltirilgan o‘qish faoliyati.
Tadqiqot predmeti – kasbiy yo‘naltirilgan o‘qish ko‘nikmalarini rivojlantirishda differensial topshiriqlardan 

foydalanishning metodik imkoniyatlari.
Tadqiqotning maqsadi – chet tilini o‘qitishda kasbiy yo‘naltirilgan o‘qish ko‘nikmalarini rivojlantirish uchun 

differensial topshiriqlardan foydalanishga oid ilmiy qarashlar va mavjud empirik natijalarni tahlil qilish hamda 
ularni nemis tili ta’limi nuqtayi nazaridan tizimlashtirish.

Maqolaning vazifalari differensial yondashuvga oid nazariy qarashlarni o‘rganish, kasbiy yo‘naltirilgan 
o‘qishda topshiriqlarni differensiallashtirish mezonlarini aniqlash, mavjud empirik natijalarni qiyosiy tahlil qilish 
hamda ushbu yondashuvning nemis tili ta’limida foydalanish mumkin bo‘lgan metodik jihatlarini belgilashdan 
iborat.

MAVZUGA OID ADABIYOTLAR SHARHI
Chet tilini o‘qitishda differensial yondashuv masalasi turli tadqiqotchilar tomonidan shaxsga yo‘naltirilgan 

ta’lim, individualizatsiya va o‘quvchilar tayyorgarligidagi farqlarni hisobga olish nuqtayi nazaridan o‘rganilgan. 
M. Yu. Akimova va L. V. Gudkova “Дифференцированный подход в обучении иностранному языку” nomli 
tadqiqotlarida differensial yondashuvni shaxsga yo‘naltirilgan ta’lim bilan bog‘laydilar [1].

Tadqiqotchilar V. Yu. Astafurova, N. V. Zhilenko, E. E. Sokolova hamda N. D. Galskova qarashlariga 
tayanib, o‘quvchini differensiallashtirishda uning individual va psixologik xususiyatlarini hisobga olishga e’tibor 
qaratadilar. Maqolada o‘quvchilarning temperament va idrok qilish turiga muvofiq turli o‘quv faoliyatlarini tashkil 
etish tavsiya qilinadi. Jumladan, vizual va audial idrok xususiyatlari, introvertlik va ekstravertlik kabi omillar 
hisobga olinishi qayd etiladi. Ular differensial yondashuv o‘quvchining individual o‘zlashtirish sur’atini hisobga 
olish, motivatsiya va o‘zlashtirishni yaxshilash imkoniyatini berishini ta’kidlaydilar [1]. Shu bilan birga, o‘qituv-
chining vaqt va resurs sarfi mazkur yondashuvning amaliy qiyinchiliklaridan biri sifatida ko‘rsatilgan.

Kasbiy yo‘naltirilgan o‘qish masalasi E. N. Nikonova va K. M. Yakhyaevaning 2020-yilda chop etilgan 
“Дифференцированный подход при обучении студентов профессионально-ориентированному чтению в 
рамках дисциплины “Иностранный язык”” nomli tadqiqotida bevosita o‘rganilgan [2].

Tadqiqotning nazariy asosini T. S. Serova, I. A. Zimnyaya va S. K. Folomkinaning kasbiy yo‘naltirilgan chet 
tili va o‘qishni o‘rgatishga oid qarashlari hamda I. E. Unt va Zh. V. Likhachevaning tabaqalashtirilgan ta’lim 
nazariyasi tashkil etadi.

Nikonova va Yakhyaeva tadqiqotining muhim jihati uning empirik asosga ega ekanligidir. Tadqiqotda 
Buyuk Pyotr Sankt-Peterburg politexnika universitetining iqtisodiy yo‘nalishidagi to‘rtta guruhdan jami 57 nafar 
talaba ishtirok etgan. Avval 48 topshiriqdan iborat diagnostik test o‘tkazilgan. Keyinchalik talabalar natijalariga 
ko‘ra ikki guruhga ajratilgan: 31 nafar talaba birinchi variantdagi, 26 nafar talaba ikkinchi variantdagi mashqlar 
bilan ishlagan. Tajriba yakunida 55 topshiriqdan iborat nazorat testi o‘tkazilgan [2].

Yu. V. Valtsevaning tadqiqoti esa differensial yondashuvni umumiy chet tili darsi doirasida ko‘rib chiqadi [3]. 
Muallif differensial topshiriqlardan darsning so‘rov, yangi mavzuni o‘rganish, mustahkamlash va uy vazifasi 
bosqichlarida foydalanishni tavsiflaydi. Shuningdek, differensial baholash va o‘quvchining topshiriq darajasini 
tanlash imkoniyati ta’lim motivatsiyasiga ijobiy ta’sir qilishi ta’kidlanadi.

Tahlil qilingan uch manba metodologik jihatdan bir xil emas. Akimova va Gudkova hamda Valtsevaning tad
qiqotlari, asosan, nazariy-metodik tahlil va pedagogik tajribani umumlashtirishga asoslangan bo‘lsa, Nikonova 
va Yakhyaeva tadqiqotida diagnostika, differensial mashqlar va yakuniy nazoratdan iborat uch bosqichli peda-
gogik eksperiment amalga oshirilgan.

Mazkur maqolaning mavjud tadqiqotlardan farqli jihati shundaki, yuqoridagi ilmiy natijalar nemis tili tala-
balarining kasbiy yo‘naltirilgan o‘qish ko‘nikmalarini rivojlantirish muammosi nuqtayi nazaridan tizimlashtiriladi. 
Bunda nemis tili talabalariga nisbatan eksperimental natija mavjud deb da’vo qilinmaydi; aksincha, mavjud ilmiy 
natijalarning mazkur yo‘nalish uchun metodik ahamiyati tahlil qilinadi.

TADQIQOT METODOLOGIYASI
Mazkur maqola nazariy-tahliliy xarakterga ega. Tadqiqotda qiyosiy tahlil, mazmuniy tahlil, umumlashti-

rish va tizimlashtirish metodlaridan foydalanildi. Qiyosiy tahlil usuli yordamida uchta ilmiy manbaning tadqiqot 
maqsadi, nazariy asoslari, metodologiyasi, tanlanmasi hamda asosiy natijalari o‘zaro solishtirildi. Bu orqali 
differensial yondashuvning qaysi jihatlari turli tadqiqotlarda umumiy, qaysi jihatlari esa alohida yoritilgani 
aniqlashtirildi.

Mazmuniy tahlil orqali differensiallashtirish bilan bog‘liq asosiy tushunchalar, xususan, tayyorgarlik dara-
jasi, topshiriq murakkabligi, individual xususiyatlar, kasbiy yo‘naltirilgan o‘qish va o‘zlashtirish natijalari ajratib 
olindi [4].

TAHLIL VA NATIJALAR
Adabiyotlar tahlili differensial yondashuvda dastlab talabaning tayyorgarlik holatini aniqlash muhim ekan-

ligini ko‘rsatadi. Nikonova va Yakhyaeva tadqiqotida pedagogik eksperiment diagnostik testdan boshlanib, 
olingan natijalarga ko‘ra talabalar ikki xil murakkablikdagi topshiriqlar bilan ishlaganlar [2].

Tadqiqotda mustaqil o‘zgaruvchi sifatida differensial yondashuv va turli darajadagi topshiriqlar, bog‘liq 
o‘zgaruvchi sifatida esa talabalarning kasbiy matnlarni o‘qish va tushunish ko‘nikmalari hamda umumiy o‘zlash
tirish darajasi belgilangan. Nikonova va Yakhyaeva tadqiqotining diagnostik hamda yakuniy natijalari quyidagi 
ko‘rsatkichlarni namoyon qilgan(1-jadval):

1-jadval: Diagnostik test va yakuniy nazorat natijalarining qiyosiy ko‘rsatkichlari
Ko‘rsatkich Diagnostik test Yakuniy nazorat O‘zgarish

Ijobiy baholar ulushi 46 % 75 % +29 foiz punkt
Salbiy baholar ulushi 14 % 4 % –10 foiz punkt
Qoniqarli va salbiy natijalar jami 54 % 25 % –29 foiz punkt

Manba: E. N. Nikonova va K. M. Yakhyaeva tadqiqoti asosida [2].

Ko‘rsatkichlar aynan ushbu tadqiqot ishtirokchilariga tegishli. Shuning uchun ularni bevosita nemis tili 
yo‘nalishi talabalariga ko‘chirish ilmiy jihatdan asosli bo‘lmaydi. Biroq natijalar tayyorgarlik darajasini dastlab 
diagnostika qilish va unga mos turli murakkablikdagi topshiriqlarni tanlashning metodik ahamiyatini ko‘rsatadi. 
Nikonova va Yakhyaeva tajribasida diagnostik testdan keyin pastroq natija ko‘rsatgan 31 nafar talaba birinchi 
variantdagi, yuqoriroq natija ko‘rsatgan 26 nafar talaba esa ikkinchi variantdagi mashqlar bilan ishlagan. Bu 
differensiallashtirishning asosini talabalarni tasodifiy ajratish emas, balki dastlabki diagnostika natijalari tashkil 
etganini ko‘rsatadi. Akimova va Gudkova qarashlari esa differensiallashtirishni faqat akademik natijalar bilan 
cheklab bo‘lmasligini ko‘rsatadi. Ularning tadqiqotida o‘quvchining individual o‘zlashtirish sur’ati va axborotni 
qabul qilish xususiyatlarini ham hisobga olish zarurligi ta’kidlangan [1]. Shuningdek, natijalarga ko‘ra, differensial 
yondashuv individual ehtiyojlarni hisobga olish, motivatsiyani kuchaytirish va kommunikativ ko‘nikmalarni rivoj
lantirish imkoniyatiga ega. Biroq uni tashkil etishda o‘qituvchining vaqt va resurs sarfi ortishi mumkin.

Kasbiy yo‘naltirilgan o‘qish nuqtayi nazaridan ushbu tadqiqotlarning o‘zaro bog‘liqligi quyidagicha namoyon 
bo‘ladi:

•	 Akimova va Gudkova differensiallashtirishning individual asoslarini yoritadi;

•	 Nikonova va Yakhyaeva uni kasbiy yo‘naltirilgan o‘qish jarayonida eksperimental tekshiradi.

•	 Valtseva esa differensial topshiriqlardan darsning turli bosqichlarida foydalanish imkoniyatlarini ko‘rsatadi.

Shu bilan birga, mavjud manbalarning maqsadli auditoriyalari farq qiladi. Akimova va Gudkova hamda 
Valtseva tadqiqotlari ko‘proq maktab ta’limiga, Nikonova va Yakhyaeva tadqiqoti esa nofilologik oliy ta’lim 
muassasasining iqtisodiy yo‘nalishi talabalariga qaratilgan. Demak, ushbu natijalar nemis tili yo‘nalishi talaba-
larida aynan kasbiy yo‘naltirilgan o‘qish ko‘nikmalarining rivojlanganini isbotlamaydi. Ular mazkur yo‘nalishda 
kelgusida empirik tadqiqot tashkil etish uchun nazariy-metodik asos sifatida xizmat qilishi mumkin.

XULOSA VA TAKLIFLAR
Tahlil qilingan ilmiy manbalar chet tilini o‘qitishda differensial yondashuv talabalarning individual imkoni-

yatlari va tayyorgarlik darajasini hisobga olish imkonini berishini ko‘rsatadi. Ayniqsa, Nikonova va Yakhyaeva 
tadqiqoti kasbiy yo‘naltirilgan o‘qishni o‘rgatishda diagnostika asosida turli murakkablikdagi topshiriqlardan 
foydalanishning empirik natijalarini taqdim etishi bilan ajralib turadi. Tadqiqotda 57 nafar talaba ishtirok etgan 

va differensial topshiriqlar qo‘llanganidan so‘ng ijobiy baholar ulushi 46 foizdan 75 foizga ko‘tarilgan. Shu bilan 
birga, bu ko‘rsatkichlar iqtisodiy yo‘nalishdagi nofilologik OTM talabalariga tegishli bo‘lib, ularni nemis tili tala-
balariga to‘g‘ridan-to‘g‘ri tatbiq etish mumkin emas.

Manbalar tahlili asosida nemis tili talabalarining kasbiy yo‘naltirilgan o‘qish ko‘nikmalarini rivojlantirish 
bo‘yicha keyingi empirik tadqiqotlarda dastlabki diagnostikani amalga oshirish, talabalarni o‘qish tayyorgarligi 
bo‘yicha aniqlash va ularga murakkabligi turlicha bo‘lgan topshiriqlarni taklif etish metodik jihatdan tekshirilishi 
mumkin [5]. Bunda differensiallashtirishni faqat umumiy o‘zlashtirish ko‘rsatkichi bilan cheklamasdan, talabaning 
individual o‘rganish xususiyatlarini ham hisobga olish masalasi alohida e’tiborga loyiq. Akimova va Gudkova 
tadqiqoti aynan individual sur’at va idrok xususiyatlarining ahamiyatini ko‘rsatadi [1].

Shuningdek, Valtseva qarashlaridan kelib chiqib, differensial topshiriqlarning chet tili darsining turli 
bosqichlarida qo‘llanish imkoniyatlarini nemis tili ta’limi sharoitida alohida empirik tekshirish zarur.

Shunday qilib, mavjud ilmiy adabiyotlar kasbiy yo‘naltirilgan o‘qishda differensial topshiriqlarning metodik 
imkoniyatlari mavjudligini ko‘rsatadi, biroq nemis tili yo‘nalishi talabalari misolida uning samaradorligini isbot-
lash uchun alohida tajriba-sinov tadqiqoti talab etiladi.

scheidt, 2001. – 192 S.
5.	 Ballweg S., Drumm S., Hufeisen B., Klippel J., Pilypaityté L. Wie lernt man die Fremdsprache Deutsch? (Deutsch 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.09

07.00.00

19.00.00

02.00.00

03.00.00

